
«Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ փոփոխություն և լրացում կատարելու մասին» ՀՀ կառավարության որոշման նախագծի ընդունման վերաբերյալ

1. Իրավական ակտի անհրաժեշտությունը (նպատակը)
Ներկայացվող նախագիծը նպատակ ունի հստակեցնել Կառավարության 2020 թվականի մարտի 12-ի թիվ 284-Ն որոշմամբ սահմանված՝ սոցիալական ապահովության հաշվի պայմանագրի կնքմանը և սպասարկմանն առնչվող իրավահարաբերությունները:

1.1. Կարգավորման հարաբերությունների ներկա վիճակը և առկա խնդիրները
Քաղաքացիական օրենսգրքի 928.9-րդ հոդվածի 1-ին մասի համաձայն՝ սոցիալական ապահովության հաշվի պայմանագիր է համարվում Հայաստանի Հանրապետության կառավարության լիազորած պետական մարմնի և բանկի միջև կնքված այն պայմանագիրը, որով բանկը պարտավորվում է Հայաստանի Հանրապետության կառավարության լիազորած պետական մարմնի տրամադրած՝ բանկային հաշիվ բացելու համար անհրաժեշտ տվյալների հիման վրա բացել բանկային հաշիվ (սոցիալական ապահովության հաշիվ) և այդ հաշվին մուտքագրել միայն Հայաստանի Հանրապետության պետական բյուջեից վճարվող՝ սոցիալական պաշտպանության (ապահովության) ծրագրերով նախատեսված կենսաթոշակների, պարբերական բնույթ կրող (որոշակի կամ անորոշ ժամկետով տրվող) նպաստների և դրամական այլ վճարների գումարները։ Անձը հաճախորդի (սոցիալական ապահովության հաշվի տիրոջ) իրավունքներ է ձեռք բերում գումարը այդ հաշվին մուտքագրելու պահից։
Այս կարգավորումն արտացոլվել է Կառավարության 2020 թվականի մարտի 12-ի թիվ 284-Ն որոշման հավելվածով հաստատված՝ սոցիալական ապահովության հաշվի պայմանագրի օրինակելի ձևի 3-րդ կետի 1-ին և 3-րդ ենթակետերում, որոնց համաձայն՝ շահառուն հաճախորդի (բանկային հաշվի տիրոջ) իրավունքներ է ձեռքբերում պարբերական դրամական վճարի գումարն իր անվամբ բացված բանկային հաշվին մուտքագրելու պահից` Հայաստանի Հանրապետության քաղաքացիական օրենսգրքի 928.9-րդ հոդվածի 1-ին մասի համաձայն։
Նույն կարգի 2-րդ կետի 2-րդ ենթակետում նշված դեպքում (երբ շահառուի անվամբ բացվում է բանկային հաշիվ և պարբերական դրամական վճարի գումարը մուտքագրում այդ հաշվին) շահառուն բանկային հաշիվը կարող է տնօրինել պարբերական դրամական վճարի գումարը ծառայության կողմից բանկին փոխանցելու օրվանից հետո` շահառուի և բանկի միջև բանկային հաշվի պայմանագիր կնքելու օրվանից։
Կարգի 6-րդ կետի համաձայն՝ շահառուի բանկային հաշվին մուտքագրված պարբերական դրամական վճարի գումարները տնօրինելուն առնչվող հարաբերությունները, այդ թվում` վճարային քարտի սպասարկմանն առնչվող, կարգավորվում են շահառուի և բանկի միջև կնքված բանկային հաշվի պայմանագրով:
Ըստ այդմ, կենսաթոշակառուն հաճախորդի (բանկային հաշվի տիրոջ) իրավունքներ է ձեռք բերում պարբերական դրամական վճարի գումարն իր անվամբ բացված բանկային հաշվին մուտքագրելու պահից, իսկ տնօրինել կարող է բանկի հետ բանկային հաշվի պայմանագիր կնքելու օրվանից։ 
Ընդ որում, վերը նշված իրավական ակտերով սոցիալական ապահովության հաշվի պայմանագիրը նոտարական կարգով վավարեցրած լիազորագրի հիման վրա կնքելը կամ հաշվին առկա միջոցները նման լիազորագրի հիման վրա տնօրինելն արգելող դրույթ նախատեսված չէ։
Այնուհանդերձ, բանկերի կողմից տարաբնույթ կիրառություն է ունենում լիազորագրի հիման վրա սոցիալական ապահովության հաշվի պայմանագիր կնքերը կամ հաշվում առկա միջոցները լիազորագրի հիման վրա տնօրինելը։
Ըստ այդմ, անհրաժեշտություն է առաջացել հստակեցնելու սոցիալական ապահովության հաշվի պայմանագրի կնքմանը և սպասարկմանն առնչվող՝  խնդրո առարկա իրավահարաբերությունները։

1.2. Առկա խնդրի առաջարկվող լուծումը
Հաշվի առնելով վերը նշվածը՝ առաջարկվում է համապատասխան լրացում կատարել Կառավարության 2020 թվականի մարտի 12-ի թիվ 284-Ն որոշման մեջ։ 

2. Կարգավորման առարկան
Նախագծով առաջարկվում է սահմանել, որ սոցիալական ապահովության հաշվի պայմանագիրը կարող է կնքել, ինչպես նաև սոցիալական ապահովության հաշվին առկա միջոցները կարող են տնօրինել այլ անձ՝ բանկ ներկայացված նոտարական կարգով վավարեցրած համապատասխան լիազորագրի հիման վրա կամ բանկում շահառուի կողմից գրված լիազորագրի հիման վրա։ Բացի այդ, նախատեսվել է նաև, որ լիազորագիրը տալուց հետո շահառուն կարող է գրավոր կարգով ներկայացված հայտարարության հիման վրա հետ կանչել իր տված լիազորագիրը։ 
Նախագծով հստակեցվել է նաև Որոշման 3-րդ կետի 9-րդ ենթակետում նշված վճարատեսակը սահմանող իրավական ակտի հղումը։

3. Իրավական ակտի կիրառման դեպքում ակնկալվող արդյունքը
Նախագիծն ընդունվելու դեպքում կհստակեցվի Կառավարության 2020 թվականի մարտի 12-ի թիվ 284-Ն որոշմամբ սահմանված՝ սոցիալական ապահովության հաշվի պայմանագրի կնքմանը և սպասարկմանն առնչվող՝ խնդրո առարկա իրավահարաբերությունները:

4. Կապը ռազմավարական փաստաթղթերի հետ
«Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ լրացումներ կատարելու մասին» ՀՀ կառավարության որոշման նախագիծը բխում է Կառավարության 2021-2026 թթ. ծրագրից, մասնավորապես ծրագրի 4.6-րդ կետի համաձայն՝ կենսաթոշակառուներին և նպաստառուներին մատուցվող ծառայությունների որակը բարձրացնելու, ինչպես նաև կենսաթոշակների և նպաստների նշանակման և վճարման գործընթացները լավարկելու նպատակով կատարելագործվելու է օրենսդրությունը:

5. Տեղեկանք 
«Հայաստանի Հանրապետության կառավարության 2020 թվականի մարտի 12-ի N 284-Ն որոշման մեջ լրացումներ կատարելու մասին» ՀՀ կառավարության որոշման նախագծի ընդունման դեպքում Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։



